A Lærarrettleiing: SKAM-introane – filmatiske verkemiddel

Tidsbruk og materiale
Opplegget varer om lag 4-6 norsktimar. Det er meininga at ein startar med trinn 1, og arbeider seg gjennom alle trinna, men dersom ein ikkje har tid til å gjere heile opplegget, kan ein sjølvsagt anten velje ut enkelte oppgåver frå kvart trinn, eller berre gjere trinn 1 og 2. 
Oppgåvene er lagt opp slik at elevane skal få gradvis større innsikt i temaet. Dei siste trinna vil anten vere skriveoppgåver eller større prosjekt som anten vert gjort i norsktimane og delvis som heimearbeid. 
Materiale: Klipp frå SKAM
· Intro sesong 2 https://tv.nrk.no/serie/skam/MYNT15000116/sesong-2/episode-1
· Intro sesong 3 https://tv.nrk.no/serie/skam/MYNT15200116/sesong-3/episode-1
· Intro sesong 4 https://tv.nrk.no/serie/skam/MYNT15000117/sesong-4/episode-1
Organisering av undervisninga
Trinn 1: Elevane arbeider med ein av introduksjonane til serien og gjer oppgåvene. Dersom nokre grupper vert fortare ferdig enn andre, kan dei jobbe med fleire av introduksjonane. Elevane ser dei på dataskjermar på dei enkelte gruppene. Det kan vere ein fordel at elevane sit på grupperom når dei skal sjå film saman. 
Introduksjonane er døme på komplekse samansette tekstar som både er avgrensa og har mange ulike filmatiske verkemiddel. Derfor er dei også takknemlege å jobbe med. Elevane sit etterpå gruppevis og diskuterer spørsmåla. Gruppeleiar samlar gruppa, leiar arbeidet og passar på at spørsmåla vert grundig behandla. Sekretæren fører referat.
Alle er ansvarleg for å gjennomføre arbeidet – og å kunne svare på spørsmål i etterkant av gruppearbeidet i klasseromsamtalen.
Trinn 2: Elevane jobbar med eit veldig vanleg verkemiddel i samansette tekstar, nemleg musikk. Musikkbruken i Skam er interessant og har mange funksjonar, og ei ekstra fordjuping i musikk skal gje elevane moglegheit til å reflektere over korleis dette verkemidlet både er stemningsskapande, kan fungere som ein kommentator av scene eller kan skape kontrastar mellom det ein ser og det ein høyrer. Elevane kan jobbe individuelt eller saman i par. 
Trinn 3: Etter å ha arbeidd med introduksjonane til Skam-sesongane, skal elevane få lage ein introduksjonsfilm til ein av tekstane i norskboka. I arbeidet skal dei også bruke verkemidla dei har lært om i oppgåvene ovanfor. 
Prosjektarbeidet varer ei veke. Elevane sit gruppevis og lagar dreiebok. Som lærar bør du gi dei informasjon om at ei dreiebok er ein form for disposisjon, og at dei til dømes kan skrive inn kvart klipp med detaljar som kameravinkling, dialog, forgrunn-bakgrunn. Her står ein fritt til å velje mange detaljar i dreieboka, eller ganske få. Det er også viktig å minne om at elevane skal gjere filmen interessant for sjåaren, som skal verte nysgjerrig på teksten. 
All informasjon om dine forventningar til filmen må formidlast til elevane. De bør vere i dialog om krava til det ferdige produktet, og kome fram til kva som er rimelege krav til introduksjonsfilmen saman.   
[bookmark: _GoBack]Elevane kan bruke sin eigen mobiltelefon eller redigeringsprogram. Dersom dei vil lage ein introduksjon som er inspirert av fiksjonsrealismen i Skam, kan kanskje videofunksjonen på ein mobiltelefon brukast? Her må ein ta høgde for at elevane har ulik kompetanse når det gjeld redigering, og at ein må opne opp for at elevane sjølve kan velje programvare ut frå føresetnader. 
Læraren kan gi karakter både ut frå vurdering av prosess (formativ vurdering), til dømes av eit førsteutkast til dreieboka, og summativ vurdering på det ferdige produktet. 

Kompetansemål:
Kompetansemål etter vg1 studieførebuande utdanningsprogram og 2vg yrkesfagleg utdanningsprogram
Munnleg kommunikasjon:
· kombinere auditive, skriftlige og visuelle uttrykksformer og bruke ulike digitale verktøy i presentasjonar
Skriftleg kommunikasjon:
· bruke ulike estetiske uttrykksformer i samansette tekstar 
Språk litteratur og kultur:
· tolke og vurdere samanhengen mellom innhald, form og føremål i samansette tekstar

Kompetansemål etter vg2 studieførebuande utdanningsprogram / VG3 Påbygg
Munnleg kommunikasjon:
· presentere norskfaglege emne og drøfte det framlagde stoffet 
· formidle faginnhald presist og bruke digitale medium og verktøy i formidlinga
Språk, litteratur og kultur:
· analysere innhaldet og vurdere bruken av verkemiddel i tekstar som er henta frå digitale medium
Kompetansemål etter vg3 studieførebuande utdanningsprogram /VG 3 Påbygg
Munnleg kommunikasjon:
· bruke retoriske og digitale ferdigheiter til å produsere og framføre samansette tekstar
Skriftleg kommunikasjon:
· lese eit utval av samtidstekstar på nynorsk og bokmål og drøfte desse tekstane språkleg og tematisk i forhold til vår tid
Språk litteratur og kultur:
· tolke og vurdere komplekse samansette tekstar

